
I. ERANSKINA
GINEAKO KONTZEJUA DESEGITEA ARAUTZEN DUEN FORU ARAU PROIEKTUA.
ZIOEN AZALPENA
Gineako Administrazio Batzarrak, 2022ko maiatzaren 25ean, kontzeju hori desegiteko prozedura hasteko eskatu zion Lurralde Orekaren Sailari (gaur egun, Lurralde Orekaren eta Lurralde Antolamenduaren Saila), Arabako Lurralde Historikoko Kontzejuen 11/1995 Foru Arauaren 49. artikuluan xedatutakoarekin bat etorriz. Eskaera horren oinarria zen bizilagunen arteko harremanak txarrak zirela eta kontzejuaren barruan liskarrak zeudela, denboran irauten dutenak eta herria gobernatzea eragozten edo larriki zailtzen dutenak, eta horrek kalte egiten diela bizilagun guztiei administrazio batzarraren eskumeneko zerbitzu publikoei dagokienez. 
Horretarako, eskaerarekin batera, 2022ko maiatzaren 8an kontzeju irekian egindako auzo batzarraren bi herenen gehiengoak hartutako erabakiaren ziurtagiria aurkeztu zuen, fede emaileak egina; hain zuzen, Arabako Foru Aldundiari Gineako Kontzejua desegiteko espedientea hasteko eskatzeko erabakiarena. 
Arabako Lurralde Historikoko kontzejuen desegitea toki erakunde txiki horiek arautzen dituen 11/1995 Foru Arauaren 49.etik 52.era bitarteko artikuluetan eta Toki Araubidearen arloan indarrean dauden legezko xedapenen testu bategina onesten duen apirilaren 18ko 781/1986 Legegintzako Errege Dekretuaren 44. eta 45. artikuluetan dago aurreikusita.
Foru Arauaren 49. artikuluak desegiteko espedientea hasteko bi modu aurreikusten ditu: bata ofizioz, organo desjabetzaileak eskatuta, biztanleria lekualdatzea dakarren desjabetzea egin denean; eta bestea, kasu honetan gertatzen den bezala, erakundeak berak eskatuta, Arabako Foru Administrazioaren Kontsulta Batzordeak irizpena eman ondoren.
Lurralde Orekaren Zuzendaritzako Aholkularitza Juridikoko Zerbitzuak 2022ko maiatzaren 31n egindako txostena ikusita, Lurralde Orekaren Saileko foru diputatuaren ekainaren 1eko 139/2022 Foru Aginduaren bidez, erabaki zen Gineako Kontzejua desegiteko espedientea hastea, auzo batzarraren erabakiz. (ALHAO, 68. zk., 2022ko ekainaren 10ekoa).
Espedientea aipatutako lege aginduak betez izapidetu da, eta egiaztatu da betetzen direla 11/1995 Foru Arauak 47. artikuluan jasotako desegite inguruabarrak, arau horren 49. artikuluari lotuta. Horiek horrela, Arabako Lurralde Historikoko Kontzejuen 11/1995 Foru Arauan ezarritako argitalpenak egin ondoren, jendaurrean jartzeko aldian egindako alegazioak ebatzi ondoren, eta Lurralde Orekaren Zuzendaritzak espedientea betetzeko beharrezkoak izan diren jarduketa guztiak egin ondoren, baita haiek foru arau proiektu honekin batera Arabako Foru Administrazioaren Kontsulta Batzordeari aldez aurretik igortzea ere, bat etorriz 11/1995 Foru Arauaren 49 a) artikuluan xedatutakoarekin, eta organo honek bere irizpena eman duenez, Arabako Batzar Nagusietara igorri behar da Gineako Kontzejua desegiteko foru arau proiektua.




1. ARTIKULUA
Onespena ematen zaio, Gineako Kontzejuko auzo batzarrak eskatuta, Gaubeako udalerriko Gineako Kontzejua desegiteari, Arabako Lurralde Historikoko Kontzejuen 11/1995 Foru Arauaren 49. artikuluan xedatutakoarekin bat etorriz.
2. ARTIKULUA
Gaubeako Udalak ordeztuko du administrazio batzarra eta hark emango ditu Gineako herriguneko bizilagunei Kontzejua desegin arte administrazio batzarrak ematen zizkien zerbitzu publiko guztiak.
3. ARTIKULUA
Gaubeako Udalak hartuko du bere gain desegindako toki erakundearen ondasun, eskubide eta betebehar guztien titulartasuna, Arabako Lurralde Historikoko Kontzejuen 11/1995 Foru Arauaren 52. artikuluan xedatutakoaren arabera, eta, haiei dagokienez, Gineako herriguneko bizilagunek eskualdatutako ondasun eta eskubideetan dituzten eskubideak errespetatuko dituen ordenantza espezifikoa ezarriko du. 
Gaubeako Udalaren zaintzapean geratuko dira funts dokumental eta bibliografikoak, halakorik balego, bai eta administrazio artxiboak ere. 
4. ARTIKULUA
Gaubeako Udalak Gineako Kontzejuaren desegitea jakinarazi beharko dio 1076/1990 Foru Dekretuak arautzen duen Arabako Toki Erakundeen Foru Erregistroari, iraungitako toki erakundearen inskripzioa ezezta dadin, 10. artikuluan xedatzen den bezala.
XEDAPEN IRAGANKOR BAKARRA
Arabako Toki Erakundeak Finantzatzeko Foru Funtsetik eratorritako ondorio ekonomikoak eta Ginea atxikita dagoen Arabako Kontzejuen aseguramendua desegin eta hurrengo urteko urtarrilaren 1etik aurrera sortuko dira. 
AZKEN XEDAPEN BAKARRA
Foru arau hau ALHAOn argitaratu eta hurrengo egunean jarriko da indarrean. 

